LJUBAVNI MOLITVENIK

Umjesto predgovora…

                            Ya  nisa sarva – bhutanam

tasyam jagarti samyami

                             Yasyam jagarti bhutani

                             sa nisa pasyato muneh

   Ono što je noć za sva bića, 

       vrijeme je buđenja za samoovladanu osobu. 

          Ono što je buđenje za sva bića, 

       noć je za mudraca koji traga.

SLIKA

Hiljadu godina sjećanja

sve sabrane u jedno, 

tek slika su

Varljiva  i titrava.

Da može da nestane,

da se opet pojavi,

pa opet nestane…


U kojem to životu

odslikavam 

likove novih realnosti ?

 Da li je ovaj stvarniji

od onog prije ?

Ponirem duboko 

sa snažnim sjećanjem

i doživljajem već vidjenog,

poznatog.

“Kao da prolazim”

Kao da je svaki tren

tek opraštanje

od trenutne realnosti

i odlazak u vječno zbogom.

Prolazim li to ili se vraćam

sa novom žudnjom da cilj

pronadjem u lutanju svom

sa još jednim pokušajem

da od hiljadu realnosti,

naslikam novu sliku,

novi dom…

Prhnula je ptica iz slike

nestao  okvir
i u prašini želja leže

odbačeni kist i boje ;

Sa kojima neumorno,

a opet poput zaljubljenog

tragača,

islikah sve živote svoje!

PJEŠČANI SAT
Vrijeme je završeno

i prazne su ruke !

Tek pregršt snova

i poneka treperava nada.

Još jedan hitac u prazno…

Zrnca  pješćanog sata

najavljuju svršetak.

Čega me to bilo strah ?

U ludoj trci za fatamorganom,
na cilju, 

spuštene glave

stoji samo jedan gubitnik.

Ja, koji se skrivah od samoga sebe

iza zavjese čulnosti i uma

u bjesomučnoj trci

za nečim čega ima i nema

Na početku,

zaboravih … sebe!

A VRIJEME ?!

Ono je prošlo kroz

zamagljeni pješćani sat .

Nije se zaustavilo, 

samo je oteklo - 

u vječnost…

IGRA

Oslabilo srce

ne voli.

Oči zgasnule

ne gledaju.

Prestala je IGRA !

TRENUTAK NEPAŽNJE

Pazi !

Da ne promakne !

Da ne utekne trenutak !

Da ne bludi um !

Da želje ne podivljaju !

Da ne pomisliš da si VELIKI !

TESTAMENT

 ( ČOVJEČE ) !!!

Ustani !

Sunce je zašlo i zvijezde 

 se po nebu roje.

To je buđenje

samo ovdje,  sada, i samo TVOJE !

Čuj… Tek tihi šapat što zove :

“USTANI; VRIJEME JE ZA SUDBINU” !

Slušaj kako jako i molećivo  zove:

“USTANI, NE ZATVARAJ USNULE OČI

ČEKA NAS PUNO DA URADIMO” !

Buđenje, tiho ko’ šapat dalekih vjetrova

i glas jasan : “VRIJEME JE ZA SUDBINU” !

Zvuk tišine prostire ćilime realnosti.

 Čuješ se samo fijuk bića spoznaje .

  I glas !

Tvoj !

Drhtav i uplašen:

“O prijatelju, zar sam to JA” ?

 Tvoje  “ZBOGOM” likovima iz snova

samo rijetki će shvatiti,

zar je važno

ti si već otputovao !

Tvoje  “ODLAZIM”  odsanjanim životima

niko neće zapamtiti

samo ON – 

što zove kroz eone .

“USTANI, VRIJEME JE ZA SUDBINU”  !!

SLUTNJA

Ni slutio nisam šta znači

titraj u oku mom

sve dok ne vidjeh ljepotu koja me

oslijepi,  pa obnevidio

lutam čeznući za njom.

Ni ne slutih šta znači

drhtaj u srcu

sve dok ne oćutjeh ljubav

koja ga preplavi. 

 Evo me

gdje lutam lud od ljubavi

ovim svijetom.

Ni slutio nisam da nije san

kad ono vidjeh vrata

od zlata

kako odškrinuta stoje

u snovidjenjima mojim,

i kad  vidjeh sebe

kako u ispunjenju želje prolazim

i vraćam se, ali drugi JA.

Ni slutio nisam

da je istina slutnja

u srcu što spi.

Ni slutio nisam da putujem…

VRATA

Da li je to sjena

što huči. 

Zove.

U daljinu  nosi ?

Da li je to pitanje

tajno i daleko

bez odgovora

i pretvaranja ?

-Snio sam snom bez snova

i vidio vrata od zlata

na kojima bijaše uklesano :

“NE POŽELI,  NE POSEGNI

NE PRIGRLI SRCU SVOM

NI SRECU NI NESREĆU .

JEDNAK BUDI I U SREĆI I NESREĆI,

PREMA PRIJATELJU I NEPRIJATELJU

JEDNAK BUDI “

Prodjoh kroz vrata

i kod drugih 

uklesane riječi :

“ IZ ŽELJE NASTAJE ŽUDNJA

ŽUDNJA RADJA NEMIR,

A NEISPUNJENI NEMIR GNJEV !

OPHRVANA GNJEVOM OSOBA

GUBI RAZUM I NANOVO PADA

U ILUZIJU TOČKA ZIVOTA “ 

I treća, i četvrta i peta, i šesta

tek na sedmim vratima pisalo je :

“SAMO SE PREDAJ, NAPUSTI SVE

VEZANOSTI OSLOBODIĆEŠ SE “

Je li to sjena što huči i zove

u sjećanje nosi ?

Tek od  sna srce mi bolno.

Sva vrata prodjoh

samo sedma NE OTVORIH !

VARKA

Nije li ljepota

 što vidim;

PREVARIH SE !

Nije li oda 

što čujem;

PREVARIH SE !

Nije li nektar

što kušam;

PREVARIH SE !

Nije li opojno

 što miriše ;

PREVARIH SE !

Nije li nježno

što dodirujem;

PREVARIH SE !

Nije li ljubav

što se budi

kada služim;

POSRAMIH SE !

DA NIJE

Da nije dan

bio bi san…

Da nije želja

bila bi vrela…

Da nije krila

pusta bi bila

skrivena od sna

BAŠTA !

Da nije Njega

bio bih sam.

Zato se pitam.

PITAM !

Da li čujem

kad slušam !

MOŽE LI BITI ?

Može li biti da

ptice pjevaju

a ja ih ne čujem ?

Može li biti 

da sanjam 

da putujem ?

Može li biti

da ISTINE

zlatne čekaju ?

Može li biti 

ljubav da ne

znam za nju ?

O, kad bih shvatio ?

PROBUDJENI

Pogledaj ...

Vrijeme je moje

oticalo ko zna 

kuda !

Na putu

bez putokaza

“probudjeni”  je zbunjen !

KRATKI TRENUTAK

To za čime čezneš

kratko je.

Makar ga životom

zvao...

To što nećeš da čuješ

slatko je

Kad bi barem

trenutak dao...

STRAST

Poput paučine što

prekrije srce čisto

donoseći nemoć i jad;

Poput bure što remeti

misao i sklad ;

Takva je strast za

onoga ko se preda...

USHIĆENJE 

Kako divno je

gledati zatvorenih očiju.

Kako divno je slušati

u tišini .

Kako divno je voljeti

bez očekivanja.

Kako divno je služiti

s ljubavlju...

JEDNOSTAVNOST

Jednostavnost je....

JEDNOSTAVNA !

LOTOSOV CVIJET

U vrtu jedne ljubavi

nikao je LOTOS!

Na tlu satkanom

od iskrenosti ...

ODVOJENOST

Rekao sam da želim

da odem,

da nestanem

i zaboravim sve !

Dodir me TVOJ čuvao,

pjesma  budila.

LJUBAV I MILOST

 vezali lancima.

LANCIMA !

ZAVJET I ŽELJA

Na laticama crvene ruže

urezano je 

Ime Tvoje;

Ko’ obećanje

i zavjeta znak !

U kapima rose

lik TI se ogleda !

Kad bih mogao

vidjeti bar tren !

IME MOJE

Ime je moje crna

sjena...

Snažna, titrava

i vrela .

I vrela !

Čežnja je moja

ista.

 Ko’ kap rose

sjajna i čista.

Da se poklonim.

Da se predam.

Da služim !

ČOVJEK ZAGLEDAN U SEBE

Bio  jedan dodir

tanan i mek poput

pjene na talasu !

Bila  jedna riječ

odapeta snažno poput strijele

a  nježna poput zore.

Bio  jedan čovjek

što dodiruje meko

i riječi odapinje nježno...

Bio čovjek zagledan u sebe !

PROLAZNIK
Prašina će zamesti tragove

i put...

Ovuda se prolazi

samo jednom !

Samo jednom se čovjek

odriče sebe

dajući se;

Samo jednom se

leti i stoji 

u isto vrijeme...

Ime prolaznika

 nikada nećeš saznati.

On je sada-

· DRUGI ČOVJEK !

ČEŽNJO !

Sklopiću oko

 i prvi put

pogledati duboko,

a drugi put 

uzviknuti snažno :

-ČEŽNJO !

NE OSTAVLJAJ
ME SADA …

Jesenje

putovanje


KAPIJA

 Kapija. 

Nebeska vrata.

Da li je potreban korak

ili dva !?

Nakon milion godina

spavanja i sna, 

da li je potreban korak

ili dva !?

Gle ogledala

i lik.

ATMA- putnik. 

I saputnik !

Da li je potreban korak

ili dva  !?

I varka tanana ko’san.

Ni kapije ni ogledala

ni koraka ni dva.

Treba samo ja

da je JA !

PLES ZA GOSPODINA

(KIRTAN)
Raduje se zora suncu,

da se duša žedna

nektarom napoji.

Raduju se uzdignute ruke

i veseli osmijeh.

Raduje se mermer bijeli...

Stopalima bosonogim !

MEDITACIJA

Sklopljenih očiju pred LIKOM.

Uspravna držanja.

Sjedeći  prigodno

i udišući mirno.

Smirujući čula i um

molitvu zborim

toneći snažno s onu

stranu velova i iluzije ...

SUSRET

Pogled se s pogledom

sreće

Odakle se TI

i ja znamo ?

Da li je to susret

željni

ili odraz, 

u ogledalu samo...

ISPUNJENJE

Pružio sam ruku

da zamolim !


I ispunilo se sve...

Oko.

Uho.

Miris.

Okus.

Dodir.

I srce !

Ispunilo se !

KORAK

Trebalo je tako malo !

Tako malo u pogledu

skriveno.

Da sam barem

vidjeti znao.

Trebalo je tako malo !

Da ispružim ruku

i taknem kroz 

prostor i vrijeme.

Da sam barem 

taknuti znao.

Trebao je samo

jedan korak.

I BIO BIH TAMO !

LJUBAV ODVOJENOSTI

Da li znaš koliko mora

da je žedan covjek

dok korača pustinjom ?

Da li znaš koliko sreće ima

kada se voli nesebično, 

 bez razloga

samo zato što se voli !

Kada se voli 

a ljubav je daleko...

UTOČIŠTE

Sklopih oči nebih li 

vidio;

Dočeka me praznina

i tišine muk...

Zamolih 

zavapih, 

nebih li oćutio.

Pjesma mi srce ispuni

i evo me !

Pjevam još !

JESENJE PUTOVANJE

Oduvaće jesenji vjetar

požutjelo uvelo lišće.

Jesen je sada

Jesen je bila.

Jesen će biti i tada...

Gubiće se u daljini

taj prašnjavi  put.

Znam da se vraćam

i da nije prvi put.

Tek šapatom tihim

ko’ molitvom pitam:

“Mogu li da ostanem-

- ZAUVIJEK “ !

SLUGA 

Tiha je noć što

osvaja.

Zvuk molitve

odzvanja !

- Sluga sam Tvoj, 

Sluga sam Tvoj !

Praznih ruku evo

molim;

Ni kajanje ni oprost

ni slavu ni osudu.

Ni radost ni tugu

ni prijatelja ni neprijatelja, 

ni dragulj ni kamen;

Samo mir !

Samo mir .

Tiha je noć što

osvaja.

Zvuk molitve

 odzvanja !

- Sluga sam Tvoj,

Sluga sam Tvoj  !

SAN

Probudih se jutrom

zora mi draga !

Lotosoliki je ušao

u moj san !

Sad čeznem da

nikada ne spim.

A kada spim

da se ne budim !

U IMENU TVOM

U Imenu  Tvom,

topim se 

nestajuć’ u ostvarenju

željena sna !

U Imenu Tvom
utočište je moje.

U Imenu Tvom

samo TI,

i samo ja !

IGRA

Htjedoh se skriti od

pogleda Tvog.

Da se igramo.

Sakrih se u grm

TI u grmu.

Sakrih se u vodu

TI u vodi.

Sakrih se u zoru

TI u zori.

Sakrih se u neznanju

TI  razgrnu znanjem.

Sakrih se u suncu

TI bi svjetlost sunca.

Sakrih se u srcu.

TI si  

odavno tamo !

SUSRET
Budim se –

Sviće !

Pred očima 

titra TVOJ lik !

To ipak nije vidjenje

već slika što je zaboravih !

DAR

Našao sam cvijetak

najljepši.

Najljepši !

Nosim ga TEBI na dar !

JAVA ILI SAN ?

Miriše lotos.

Miris opija !

Zora rudi, sviće dan ...

Gubeć’  se u mirisu

ne prepoznah jutro,

lagano nestajući

nesiguran...

Bješe li to java ili san...

GDJE  ?

Gdje je osmijeh Tvoj ?

Tamo gdje sklopim ruke

u molitvu moje .

Gdje je igra Tvoja ?

Tamo gdje čelo takne

mermer s poštovanje .

Gdje je ukras Tvoj  ?

Tamo gdje ostavim 

sve što je moje .

Gdje je ljubav Tvoja ?

Tamo gdje se

preda srce moje !

UČITELJU 

Da li je istina

il’ od želje srce 

izgara;

Iluziju... Obmanu

 stvara.

Ruka mudraca 

prepreke

otklanja !

O, Učitelju...

da li je dovoljno reći

ti hvala !

Vraćaš me

 domu

koga zaboravih davno !

OPRAŠTANJE 

Koraci tihi

mnogo me veže.

Čujem kako sebi

opraštam sve.

I godine.

I živote.

Samo neka ovo

bude posjednji put

da se ponovi ista

igra sudbine...

ODSJAJ

Jutrom – Nebo se probudilo.

Pjesmom – Otvorila se zavjesa.

Jedan nestašni, crvenkasti zrak

pao je na stopala Tvoja

pa vragolasto zaigrao na rukama

i utopio se u licu !

Još pamtim taj nemirni

odsjaj !

I vapim  !

Da mi je postati –

Odsjaj !

DOZIVANJE 

Srce moje samo spi.

KRSNA !

A gdje si ti ?

Gdje si ti ?

Trnu me gase sjećanja sna.

KRSNA !

A gdje sam ja ?

Ko sam ja ?

Zora rudi mjesec spi.

KRSNA !

Sluga sam ja,

Gospodar si ti !
Tišina

svitanja
MOLITVA

Podari nam san kakav

nikad imali nismo.

San,

a u snu zabava...

Podari nam sumrak

kakav nikad imali nismo.

Da sumrakom gledamo

Tvoje lice...

Podari nam jutro kakvo

nikad imali nismo.

Da se jutrom probudimo

prvi put...

Podari nam ljubav

kakvu nikad imali nismo.

Ljubav da nas vodi

gdje nikada bili nismo...

DOM 

Neka se suze prospu

prašinom kojom koračam;

Neka čežnja postavi

putokaze

na putu povratka mog !

Neka oči spoznaju

poznate prizore ;

Gajeve i rijeke. 

Sunce koje uranja

u liniji horizonta ...

Neka srce ućuti mir

i dodir vječnosti

koji kazuje :

“Ovdje sam rođen!

Ovo je moj dom!

Ovo je moja ljubav !

Ovo je moj Gospodar” !

 VRNDAVAN DHAMA KI JAY !

Uzdrhtala čežnja

oko se sklopilo

srce uzviknulo

· VRNDAVAN DHAMA KI JAY !

Sve je stalo i putujem

pogled mi predjele miluje.

O, mogu li da ostanem

zauvijek ?

· VRNDAVAN DHAMA KI JAY !

Zarobljeno srce jadikuje !

Ostalo bi ali ga 

konopci sudbine odvlače.

Tek tihi šapat

na rastanku odjekuje –

· VRNDAVAN DHAMA KI JAY !

ČUJEŠ  LI ? 

Čuješ li noć sumrakom

što se prikrada

i bisere bijele

kad se slome ?

Čuješ li kako

riječi molitve

ko’ labud

površinom uma plove ?

Slatko je IME što

zbore Ga riječi.

Sred oltara zlatnog 

srce Ga titrajem kuša.

Čuješ li čežnju

što u tebi ječi ?

To s IMENOM pjeva

tvoja duša !

ODGOVOR

Tražih te u jutru

budio se nisam.

Rekao si ČEKAJ

nije vrijeme još...

Tražih te u knjigama

iza mantri neizgovorenih.

Rekao si ČEKAJ 

nije vrijeme još.

Sklopih ruke

u molitvu iz srca

možda duboko prvi put.

Odbacih maske,

želje, 

shvatanje,

prijatelje.

Rekao si DA
SADA je vrijeme !

RADOST

Budan se budim

cvrkutom ptice.

Vjetrom umivam

svoje lice...

Čujem strune

sviraju žarko

noseći slike

sjećanje jako...

Zbunjen stadoh

radost se tka

To muzika nije, 

to pjevam ja !

HRAM

Poželio sam hram

i zajecala duša;

Božanska pjesma

donijela je mir !

Da li se to vraćam

il’ prolazim.

Ili dolazim ?

U mislima ...

TULASI

Tijelo je Tvoje

ukras na njedrima

Njegovim.

Lišće dragulj

stopalima

Lotosovim.

Miris je Tvoj

pjesma 

Ljubavi .

Cvjetove 

ON ispija

žarom !

- TULASI MAHARANI

KI JAY !

ROĐENJE

Zaigrali prsti nemirni

prastari ples 

sa hiljadu boja.

Oko žedno 

upijalo je !

Dotaknule ruke

zlatne 

oltar u dnu duše

moje .

Ljubav čedna 

probudila se !

Sluga ponizni 

rodio se !

SLOBODA

Ja nemam mnogo

tek malo,

sasvim malo

ko’ zrno mudrosti skrito;

Moje je blago

svijetlo i čisto !

Zgrabiti se ne da

ukrasti se ne može.

Čuvati se ne treba

i nikada ne prolazi.

Jedino ga prosjaci imaju…

SLOBODA mu je Ime !

OBEĆANJE

Cvijećem ću ti prekriti put

Kojim nećeš,

Znam, 

Nećeš doći…

Ali neka !

Ja ću čekati !

NEMIR

Što me gledaš tako – Iz daljine !?

Zar već nije dosta  gledanja ?

Mene samoća ubija talasima nemirnim

uburkana.

Mene pogled plavičasti ubija

danima i noćima.

Što me gledaš tako – Iz daljine !?

Zar već nije dosta gledanja ?

Moja ruka pružena

Od tuge zadrhtala !

Moja želja presahla

otkinuta ćutanjem .

STREPNJA

Zašto ti ne dolazim ?

Ne zbog zaborava ili sna,

ne zbog kajanja il’ oklijevanja !
Već zbog plakanja !

Zašto ti ne dolazim ?

Ne zbog strmih puteva

il’ umora,

a ne volim ni drugoga ;

Strah me je !

Da li ćeš me htjeti ?

AKO ME NE POZOVEŠ

Ako me ne pozoveš

Biću kap kiše na ružinoj latici;

Pa nek’ iskopnim čekajući!

Ako me ne pozoveš

Biću tajna, vjetrom razvijana, 

Šaputana;

Pa nek nestanem čekajući !

A ako me stvarno ne pozoveš !?

Ne znam šta ću !

U DOLINI RASCVJETALIH TREŠANJA

U dolini rascvjetalih trešanja

zapisao sam Ime Tvoje.

Da li ćeš me čekati  

na kraju moga puta,

kad Ti se umoran vratim  ?

Kad opadnu behari, 

drveće ozeleni lišćem

I okiti se plodovima ?

Da li ćeš me čekati ! 

Kad veo se spusti na  

tiha šašutanja,

kad ti se vratim šuteći ?

Kad sunce razbudi ptice 

što snuju na granama,

i kapi rose kad zablistaju

podno trešanja ?

Da li ćeš me čekati ?

Kad umoran od snovidjenja

zalutam izmedj puteva ?

Plavo nebo je svjedok

i vjetar piše zbivanja…

A godine … 

Tek veo sazdan od čekanja !

Da li ćeš me čekati 

i ako ti se nikada ne vratim ?

Tamo !

U dolini rascvjetalih trešanja … 

ROB

Rob sam ruke 

mi svezane... Zarobiše

ih ljepota i prozirni čar.
Rob sam čula mi

svezana... Sputaše ih

ljubav i Božanski dar.

Rob sam nosim prašnjave

skute... Da ne remete

ljepotu i sklad.

Rob sam ljubavi

robujem... Kušajući

i slast,

 i jad !
